
Graf Ulrich von Aichelberg verkauft dem Kloster Kirchheim den Hof in
Jesingen unter Verpfindung zweier Hiofe zu Weilheim.

Kirchheim, 1293. Januar 26.

Ich grave Ulrich von Aichilberc vergihe an disem brieve offenlich, daz ich den
frowen in dem closter ze Kirchain han verkoufit minen hof ze Usingen, den
der Phliger buwete, mit allen rehte und mit alliu so da zi gehoerit, fur ain
friges aigen, und die phenninge, die sie mir umbe den selben kouf globten
ze gebenne, han ich emphangen und han den selben frowen globt, daz ich
in den selben hof, swa er von minen wegen bikummert ist oder anspraechic
ist, in sol ledegen und vertigen an allen steten nach rehte jar und tac fur en
reht friges aigen, als an dem brieve, den ich in uber den selben kouf gegeben
han, ganzlich gischriben stat. Und dar umbe daz die vor gnanten frowa von
Kirchain sicher sien und an zwivel der vertigunge dez vor gnanten hoves
und der ledegunge alse da vor geschriben ist, so han ich in zwene héve ze
Wilhain, die min sint, maier Hermans hof und maier Kimen hof, ze urstat
gesezzet und ze ainer wershefte mit allem rehte, daz ich in den hof ledege alse
da vor geschriben stat. Daz disiu vertegunge dez hoves steete und ganz blibe,
ze ainer kuntshefte dirre dinge han ich den selben frowen disen brief gegeben
gevestenet mit minem insigel. Dirre dinge sind geziuge: phaffe Hainrich von
Slierbach, herre Craft von Tachenhusen, Hohslitz der vogt von Hegeniloch
und Slizli sin bruder, Eberhart Hoppherebe und Bernolt von Kirchain und
Eberhart Spidelli der amman von Kirchain.

Diz geschach ze Kirchain, do man zalte von gotes geburte zwelf hundert jar
und driu und niunzic jar, an dem mantage nach sante Agnes tage.

Der Textabdruck folgt dem Original.
Siegel abgegangen.

